
15

Vestia a l'ëa ûn’atra de frondose e grosse

Castagne d’India, ricche de spiccanti

Cimieri de scioî gianche e de scioî rosse;

E un’atra d’arboe a fêugge tremolanti

Da un zeffiretto malapeña scosse;

Atre ëan tutte coverte d’eleganti

Erboeti de çetron e atre d’öfêuggio

A-ô naso deliziosi e grati a l’êuggio.


16

Un’atra l’adornavan tutt’in riondo

A moddo d’un triregno papalin

De coroñe d’acacci grosci in fondo

E d’un verde ciù carego e ciù pin,

Meno grosci e ciù ciæi ne-ô gio segondo,

A-ô terzo e a-ô quarto ëan megio e ciù piccin,

Gh’ëan in çimma i ciù vaghi a scioî moeliñe,

Ramme bizzare e fêugge festecchiñe.


17

De belli pin domesteghi uña fia

A circondava un’atra a gii spirali

D’in çimma in fondo tutt’insemme ûnia: 

Paivan tanti pæguetti naturali

Disposti a linea cûrva d’uña via

Tutti de forma e de grandezza eguali;

E ne croviva a çimma un grosso pin

Ciù largo di atri, comme un cupolin.


18

Coverta de castagne, da demôase

Un’atra a paiva ûn scito e da ribotte;

In compagnia lì poivan recillâse

Zoveni bûlli e belle zovenotte;

Gh’ëa ûmea l’erba cocca pe assettâse;

G’ëan pe stâ a l’ombra ramme e fêugge a votte,

E gh’ëan di belli cen pe fâ un balletto,

O pe fâ a rionda, o pe zûgâ a-ô çiassetto.

